
Poesias

Arnold Spescha

Interpretaziun I
Ti stos retener
il motiv
che nescha e
crescha e
daventa in artg

Interpretaziun II
Tscherca
la lingia
ch'ei dada
e meina
al final
il rest
ei decor
e sto star
a mistregn

49



Interpretaziun III
Lai crescher
e flurir
il tun
igl accord
igl artg
che tonscha
d'ina vart
a l'autra -
gl'arviul
che tegn
e ligia
che dat in senn
al pign detagl

Interpretaziun IV
Bia ei danvonz
ni sil pli
in sustegn
per la peisa
dil ver e verdeivel

Voce amabile

Tia vusch ei
fleivla
zennet
dil sanctuari
Mo ella
tonscha

per curclar
ils tuns
dil vischinadi
Dai tia vusch
als fauls
als cuts, scuidus
als bandunai
als alterai
als nauschs, maltschecs
als maltractai

Crescendo

Ina nota eis,

clutger divin,
ina nota
che sestenda
viers il tschiel
e deras'il tun
dils zenns.
Jeu less crescher
si per tei
e seunir
cul crap e tun.

Martellato

Buca dai schi ferm
il tun ei ruhs
las fridas diras

sco quellas d'in marti
sco crappa ein tes plaids
freids e diraglia
tiu tun ei nauschs
Buca dai schi ferm

Religioso

Buca peisa
sia tschontscha maltschecca

mo hagies capientscha
Buca sprezza
sia lieunga lischada
mo hagies pazienzia
Buca sbetta
sia olma confusa
mo hagies cardientscha

Molto pesante

Igl ei grev
dad esser

sper la fossa

dalla mumma
e strusch
saver urar
perquei ch'il pèz
sesiara

perquei ch'il cor
sestenscha

e vul calar
da palpitar

Morendo
El ei buc levs
da contonscher
il morendo
Igl ei buc lev
da prender cumiau
e da dir
adia

